
MTDC, University Hassan 1st Anjur Bengkel 

Pengkomersialan Di Maghribi 

 
KUALA LUMPUR,  Dis (Bernama) -- Malaysian Technology Development Corporation 

(MTDC) Sdn Bhd bersama-sama University Hassan 1st (UH1), Settat, Casablanca di 
Maghribi menganjurkan Bengkel Pembangunan Ekosistem Pengkomersialan untuk Para 
Pengamal selama empat hari. 
 
Menurut MTDC, bengkel yang berakhir pada 2 Dis baru-baru ini telah menarik minat 50 
peserta khususnya pembuat dasar, pegawai kerajaan, profesional pengkomersialan, 
pegawai pemindahan teknologi/perlesenan, penyelidik, ahli akademik, pengurus dana dan 
modal teroka, komuniti perniagaan serta usahawan dari Maghribi. 
 
Ia merupakan platform perkongsian pengetahuan dan pengalaman dalam bidang proses 
pengkomersialan teknologi, pengkomersialan harta intelek dan pembangunan 
keusahawanan, menurut MTDC dalam kenyataan hari Ahad. 
 
Menurut syarikat tersebut, selain itu aspek pengesahsahihan pasaran, model perniagaan 
dan pendanaan untuk pengkomersialan teknologi juga dikongsi oleh pakar dari Malaysia 
yang diwakili MTDC dan syarikat penerima dananya, serta pakar dari lapan universiti 
tempatan Maghribi. 
 
Majlis penandatanganan Memorandum Persefahaman (MoU) antara MTDC dan UH1 turut 
berlangsung semasa acara perasmian pada 28 Nov. 
 
Antara kandungan MoU itu ialah MTDC akan berkongsi kepakaran dan pengetahuannya 
dalam pengkomersialan hasil penyelidikan dan pembangunan (R&D), serta keusahawanan 
semasa bengkel empat hari itu. 
 
Majlis itu disaksikan oleh Presiden UH1, Ahmed Nejmeddine dan Duta Malaysia di Maghribi, 
Datuk Jamal Hassan. 
 
Dalam kenyataan yang sama, Jamal berkata kerjasama antara MTDC dan UH1 adalah 
penting kepada kedua-dua negara memandangkan ia menyokong ekonomi dan 
memudahkan pertukaran pengetahuan antara Malaysia dan Maghribi. 
 
Beliau berkata, MoU itu juga menandakan persetujuan kedua-dua pihak untuk 
mengendalikan latihan dan bengkel bagi kelas inovasi, pembangunan keusahawanan dan 
pengkomersialan R&D UH1 dan menyokong aktiviti 'Cite de la Recherche et de l'Innovation 
de Settat'. 
 
-- BERNAMA 

